
  ОТ БАСЫНДАҒЫ ЕКЕУ

Суырылып шығып сөз бастап, екпіндей түсіп көш бастамаса
да дүйім жұрттың қарасынан қалмай айғайшылап жүрген,
аузын ашса жүрегі көрінетін қариялар лайымда елу емес, жүз
жасай берсе екен деп тілейсің.

* * *
– Бүгін түн салқын екен, иә?
– От жақсақ қайтеді?
– Өрт кетіп жүрмесе?...
– Судың жағасы ғой, қайте қояр дейсің.
– мынау ит тұмсығы батпайтын орман да қауіпті ғой.
Шайырлы қарағайлар ұшқын түссе лап еткелі тұр.
– Е... қаншасы жанып қиратар дейсің. Көп болса
Жалғызбеттің теріскейі өртенеді, одан әрмен май құйсаң да
бармайды. Су бар екі ортада...
– Қызықсың, Тұреке, туған жер байлығына осылай немкетті
қарауға бола ма екен. Осы табиғаттың әр түп ағашы өзіміздің
игілік емес пе.
– ақылыңа рахмет, қауға сақалым. Білмей жүр едім, оң
мен солымды таныттың. Бірақ осы самсаған ағаштардың бірін
балтамен тық еткізші, кәне...
Олар от жақты. Сиырдың тілі секілді ұп-ұзын қызыл жалын
сумаң қағып, түн түндігін тілгілейді. Таудың тымырсық кешінде
от басындағы екеу әңгімесін жалғай берді. Оқта-текте қызыл
кеңірдек боп дауласып та алады. Сөз саптастарына қарағанда
бір бұл емес, бірталайдан бері кездесіп жүрсе керек-ті.
– мен өзі жетім өскен адаммын. Әкенің де, шешенің де
мейірімін көргенім жоқ. Сондығы ма, ата-ана десе іші-бауырым
елжіреп, ішкен асымды жерге қоямын.
Екі немерем оқуда. Ендігі арманым, ақ тілегім сол
тоташтарды жеткізіп, адам ету. мені де, әкесін де, асырамай-ақ қойсын, ел қатарынан қалмай өз несібесін өзі тауып жесе, еліне
пайдасын тигізсе бопты.

– Е...е-й, замандас-ай, қасқырдай-қасқырдай үш ұлым бар,
үшеуі үш жақта. Көк тиынын көрсетпейді. Қайта ертеңді кеш
сабылып мені қажайды, қара сиырдың қатығына қарап отыр
дей ме, айрандай ішіп, күбідей пісіп кетеді мұндарлар.

Қушық, қара бұжыр кісі ауыр күрсінді де, оттан шала алып
темекісін тұтатты.

Екінші адам отты көсеп-көсеп, қу бұтақтың үш-төртеуін
тастап жіберді.

Өзен беті қарауытып, оттың сәулесі шалған кей толқындар
жанып жатқан секілді, қып-қызыл. Әндеткен маса түтінге
беттей алмай ызың қағып отқа қақталып отырғандардың
қыр желкесінен тиіседі. Шегірткенің бірқалыпты шырылы,
құлақтан ызың етіп өте шығатын ұшқыш монтаны қоңыз ендігі
тізгінді өздері алған секілді. Сонада Тасшоқының бауырында
мамықталып тұман шөгіп жатыр. Табиғат бусанып, маужырап,
қалғып тұрған секілді. Сібірлеген мұнар көңіліңді әрі майда,
әрі тәтті күйге бөлейді. Таудың іші қоңылтақсып, мына
тыныштыққа мойын ұсыңғысы, көңгісі келмейді білем, оқта-
текте елік әуп етсе есі шыға қайталайды ол дауысты. Бейсауат
үнге әбден сыралғы боп көмпістенген от басындағы екеу
тіршілік хақындағы әңгімесін әсте үзбек емес.

Асықтай иіріліп жатқан қойлар ит-құсқа алдырмай бағып-
қағатын қамқор иелері барын сезе ме, бырт-бырт күйсеп бейбіт
жусайды. Екі шал әңгімесін жалғай түсті.

– Ой, бұл бас не көрмеді. Жексен, – деді Тұрлаусыз, – Қой
соңындағы салпылдақ жүріс кімге опа беріпті?
– Апырай, Тұреке-ай, тым-тым түңіліп кетпедіңіз бе? Көзің-
ді шел қаптаған ғой, әйтпесе дәулетің кімнен кем. Бағзыда,
тіпті сонау мойынсеріктен бастап аузыңызды қу шөппен
сүртуші едіңіз, енді не жорық. Әйтпесеңше ауылда төрт үйің
тұр күңгіреп. Алмаған нәрсе жоқ, сенде бар ол-пұл бүтіл
Шәңгіштай ауылында жоқ емес пе. Айына екі жүз қаратасың,
оншақты ұсақ малдарың бар. Кәссіде неше жүздің жатқанын
құдай білсін. Жоқшылықтың заманы өтті ғой. Ризамын
заманыма, ризамын.

Арпа көже ішейін деген асым ба еді, сексен көрейін деген
жасым ба еді, – депті ғой баяғыда біреу. Алпысты асып, жетпісің-
ді алқымдап қалдық. Қой үстіне бозторғай жұмыртқалаған
заман ғой бұл, таупиығы үстем бола берсін деген ақ тілеуден
өзге қандай өкпе-назым болмақ. Пейіліңді тарылтып, апшыңды
қуырма, Тұреке. Қартайғанда кәрі бозжорға шықса мерей,
қазымырлық ақсақалдық басымызға ұят іс.

– Жоқ-ау деймін тіпті.Тапқан-таянғаның ішіп-жеміне
жетеді, ол рас. Бірақ арқаң кеңіп, бел жазып көсіліп дем ала
алмайсың.

– Пенсияңды алдың ғой, жатпаймысың.
– И... и, и, Жүке-ай, Жетпейді ғой сол, жетпейді құрғырың.
– Апыр-ай, Тұреке, пендешілдік неме керек. Кемпір екеуі-
ңе артығымен емес пе, дүниеге пәруана болғаныңыз-ау. Өз
басым қойды ақшаның жоқтығынан емес, тыншымның жоқ-
тығынан бағып отырмын. Беш тиын төлемесе де пенсияммен
жүре берер едім. Ет үйреніп кеткен-ау, қол қусырып қарап
отыруға дәтім шыдамайды.

Жүкең рабайсыз қимылдап орнынан тұрды. Өзінің ежелгі
саспас жүрісімен аяңдап барды да, бір құшақ бұтақ сындырып
әкелді. Отынды жалмап жұтып жатыр жалын, қанағат тұтар
сыңайы жоқ. «Әкеле бер, бере бер, мынауың аз, төтеп бере
алмайды» дегендей шалқып, балқып гуілдей жанады.

– Уа, Жүке, айтқандарыңның бәрі қонымды. Сайдақ
аттай шауып бара жатқан уақытқа ілесу үшін қисапсыз ақша
керектігін есіңе салайын. Ия, жарқыным, өзіңді-өзің қаншама
тежеп, алдап-сулап, пайымды ұстағаныңмен көмекейің күпсе
қардай көп дүниені керексінеді. Бұл – бір. Екінші, агәр кәссіде,
яки сандығыңда мақсұт тұтар, көңілге тоқ санар ақшаң болмаса
қыбың қанып шәй іше аласың ба?

Тұрекең шыдай алмай орнынан тұрып кетті. Үстін қағынып,
қақырынып –түкірініп киіз үйіне беттеді. Әлгінде ғана үстеп
қойған от, бұтақты жалмап-жұтып қарауытып сөнуге айналған
еді. Жүкең қайтып жаққан жоқ. Қоңсыласы Тұрекең мен оттан
белгілі бір ұқсастық тапқандай іштей тынып, үнсіз отырып
қалды.

Тұрекең болса мынаны ойлап барады: «Құдай қосса қоңыр
тайыншаны өткізіп, осы айымның жалақысымен кәссіге
салсам без жүзге барып қалады. Аздау... аздау... Оңбай кеткір,
әлгі үшеуі (ұлдарын айтады), міндетті отыз теңгелерін неге
жолдамай жатыр. Тағы да сельсоветке шақырт дей ме».

Ал, Жүкең мынандай ойда отыр еді: «Ия, пендешілдік те...
Қанағатсыздық.. Өзі тойса да көзі тоймай бар өмірін итініп,
байлық жинау кәсібіне сарп ететін Тұрекеңдер тас кенеше
жабысып қалмайды-ау, қалмайды. Тұрекеңе не жетпейді екен
тәйірі».

Тау ішін қалың тұман басты, дымқыл бу бүркеді. Жүкең
орнынан тұрды да, қотанға беттеді.

* * *
Қара суыр секілді, «інін бері қазады десе – кері қазатын»,
тапқан-таянғанын баршатышқан іспетті екі ұртына жиятын
дүниеқоңыз да бар. Май шайнаса тас шайнағандай сезінетін
ондай пақырлар өңешін ыс боп тұтқан мешелдігі мен
мешкейлігінен арылғысы келмейді-ау. Тек ұзын-сонар тарих
көшіне ілесе алмай өзегін өрт жалап, шалдығып қана қалмақ.

Мұндайларды тезірек құрыса екен деп тілейсің.

